
Thema: Diolchgarwch
(Bod yn ddiolchgar a dweud diolch.

Diolch mewn ieithoedd gwahanol.)
Mae croeso i chi addasu’r gwasanaeth ar gyfer eich ardal/plant, dim ond i chi gadw ar y  brif neges, sef diolch i Dduw. 
Darllenydd: Dyma’r amser o’r flwyddyn sy’n cael ei alw’n Ddiolchgarwch. Arferai hwn fod yn adeg pwysig iawn o’r flwyddyn pan oedd pobl ar hyd a lled Cymru yn diolch i Dduw am y bwyd roedden nhw wedi gasglu adeg y cynhaeaf. Roedd y bwyd yn cael ei storio’n ofalus ac yn cadw’r bobl yn fyw drwy’r Gaeafau hir, oer. Nid yng Nghymru’n unig oedd pobl yn diolch ond ar hyd a lled y byd....
Darllenydd:: Diolch yn fawr

Darllenydd: Thank you very much.

Darllenydd: Merci.

Darllenydd: Gracias (Sbaeneg) 
Darllenydd: Tak (Daneg)

Darllenydd: Danke (Almaeneg)

Darllenydd: Mae diolch am roddion ac am fendithion yn rhan pwysig iawn o fywyd pob dydd. 
(Plant yn dod i’r blaen yn eu tro. Pawb yn gwenu ac yn ymateb yn bositif)
Plentyn yn rhoi cerdyn pen-blwydd ac anrheg i blentyn arall)

1: Pen-blwydd hapus!

2: Diolch yn fawr!

(Mam gyda’i mab mewn cit pêl-droed/ rygbi)

1: Dw i wedi glanhau dy sgidie rybi/pêl-droed/ togs
2: Diolch yn fawr mam!

(Tad gyda theclyn addas a’i ferch)

1: Dw i wedi rhoi batris newydd yn dy gamera/gameboy (beth bynnag sydd ganddo)

2: Diolch yn fawr dad!

Darllenydd:: Mae diolch yn ffordd hawdd o roi pleser i bobl eraill. Gwyliwch yr un sefyllfaoedd eto...be sy’n wahanol?

(Plant yn dod i’r blaen yn eu tro. Heb y diolch mae’r wên yn diflannu a siom sy ar wynebau’r rhoddwyr)

Plentyn yn rhoi cerdyn pen-blwydd ac anrheg i blentyn arall)

1: Pen-blwydd hapus!

2: Cymryd, a cherdded i ffwrdd heb ddiolch
(Mam gyda’i mab mewn cit pêl-droed/ rygbi)

1: Dw i wedi glanhau dy sgidie rybi/pêl-droed/ togs

2: Cymryd, a cherdded i ffwrdd heb ddiolch
(Tad gyda theclyn addas a’i ferch)

1: Dw i wedi rhoi batris newydd yn dy gamera/gameboy (beth bynnag sydd ganddo)

2: Cymryd, a cherdded i ffwrdd heb ddiolch

Darllenydd:: Mae bod yn gwrtais yn bwysig, ac mae dweud diolch yn rhan o hynny. Ond yn fwy na chwrteisi, mae’n bwysig ein bod ni i gyd yn ddiolchgar go iawn. Mae’n rhaid i ni feddwl beth dŷn ni’n ddweud. Mae’n bwysig ein bod ni’n sylweddoli pa mor lwcus ydyn ni yma yng Nghymru, a chymaint o bethau rydyn ni’n eu cymryd yn ganiataol o ddydd i ddydd.

(Plant yn dod ymlaen yn eu tro)

1: Ges i frecwast bore ma.

2: Mae gen i sgidiau am fy nhraed.

3: Dw i’n cael dillad glân bob amser dw i eu hangen nhw.
4: Dw i yma... yn fyw ac yn iach. 
Darllenydd: Mor wahanol fyddai’n bywydau ni heb y pethau rydyn ni’n eu cymryd yn ganiataol bob dydd. Mae’n rhaid i ni ddiolch am y bendithion tymhorol rydyn ni’n eu derbyn. Mae Duw wedi gofalu amdanon ni’n dda iawn. Dyma adnodau o’r Beibl, o Genesis pennod 8,
Tra mae'r byd yn bod, bydd amser i blannu a chasglu'r cynhaeaf;
bydd tywydd oer a thywydd poeth, haf a gaeaf, nos a dydd.
Darllenydd: Mae Salm 16 adnod 6 yn dweud, Rwyt ti wedi rhoi tir da i mi; 

mae gen i etifeddiaeth hyfryd. 
Wrth deithio o gwmpas Cymru gwelwn dir da, tir gwyrdd, ffrwythlon. Fe welwn ni ddefaid a gwartheg yn pori, fe welwn ni datws/tato a llysiau o bob math yn tyfu yn y caeau. Ar rai adegau o’r flwyddyn fe welwn ni’r perthi a’r coed yn llawn ffrwythau. Mae Cymru yn wlad fendigedig, ac fel mae Salm 16 yn dweud, Rwyt ti wedi rhoi tir da i mi; mae gen i etifeddiaeth hyfryd. 
Darllenydd: Gan fod Duw wedi bendithio Cymru mor hael gallwn ni helpu eraill sy ddim mor lwcus â ni.  Mae Duw wedi rhoi yn hael i ni er mwyn i ni allu rhoi yn hael i eraill. 
1: Ges i frecwast bore ma yn Malawi am fod elusen Tearfund wedi rhoi arian i fy nheulu.

2: Mae gen i sgidiau am fy nhraed am fod elusen y Groes Goch wedi gyrru rhai i mi.

3: Dw i’n cael dillad glân bob amser dw i eu hangen nhw am fod pobl Cymru yn rhoi arian i Oxfam.

4: Dw i yma... yn fyw ac yn iach am fod elusen Cymorth Cristnogol wedi trefnu i mi gael pigiadau a ffisig/moddion.

Darllenydd: Diolchwn i Dduw am ein bendithio ni mor hael. Gobeithio na fyddwn ni byth yn cymryd y bendithion yma’n ganiataol, ond yn sylweddoli pa mor freintiedig ydyn ni.

Darllenydd:: Diolch Dduw

Darllenydd: Thank you Lord.

Darllenydd: Merci Mon Dieu.

Darllenydd: Garcias a Dios
Darllenydd: Tak Gud 
Darllenydd: Gott sei Dank 
Gweddïwn:  Ein Tad, Diolch i ti am Gymru. Diolch am wlad mor hyfryd a ffrwythlon. Diolch i ti am y digonedd sy ganddon ni. Helpa ni i fod yn wir ddiolchgar ac i sylweddoli ein bod ni ymysg y bobl mwyaf breintiedig yn yr holl fyd. Diolchwn i ti am dy gariad ac am dy haelioni. Diolchwn i ti am yr haul a’r glaw a’r tymhorau yn eu tro. Amen  [*Mae digonedd o emynau/caneuon i’w cael ar y thema ‘Diolch’].

